
Nafarroako Gobernuak eta Turespañak hitzarmena sinatu dute atzerriko turismo-sustapenerako
Joan Mesquida Estatuko Turismo idazkariak paradore berria hartuko duen Iratxeko monasterioa eta Arellanoko Las Musas erromatar herria bisitatu ditu jarraian
Asteartea, 2009ko martxoaren 3a.  Juan Ramón Corpas Mauleón Nafarroako Gobernuko Kultura eta Turismo kontseilariak eta Joan Mesquida Ferrando Turismoko Estatu idazkariak eta Turespañako presidenteak 2009. urtean elkarrekin nazioartean –Frantzia, Italia eta Portugal- publizitate-kanpaina bat egiteko hitzarmena sinatu dute gaur goizean Iruñan. Horrekin batera, bestelako sustapen-jarduerak egingo dituzte Nafarroara etor daitezkeen atzerriko turistei bideratuta. Gehieneko aurrekontua 400.000 eurokoa da, eta bi erakundeek ehuneko 50 haien gain hartu dute.


Inbertsioa Bitartekoen Planaren arabera banatuko da. Hain zuzen ere, plan hori Espainiako Turismo Institutuak eta Nafarroako Gobernuko Kultura eta Turismo Departamentuak elkarrekin egingo dute, eranskinean ezarritako merkatuak errespetatuz. Plana informazio orokorreko egunkarietara, igandeetako eranskinetara eta informazio orokorreko aldizkarietara bideratuta egongo da batez ere.


Publizitate-jarduera bateratu horrek Nafarroako turismo-sustapenari erantzuten dio eta Turespañak nazioarteko kanpainetan erabiltzen duen lay out izenekoa erabiliko du, hau da, titularra eta testu berezia Nafarroa jomugarako eta bertako turismo-produktuetarako, Nafarroako Gobernuko Kultura eta Turismo Departamentuak zehaztuta. Horrez gain, Espainiako Turismo Institutuaren eta Departamentuak, aldez aurretik Turespañarekin adostuta, zehazten dituen logoak izango ditu. Espainiako Turismo Institutuak jarduera bateratu honetako irudiak 2009. urtean garatuko duen nazioarteko kanpaina orokorrean erabili ahal izango ditu.


Hitzarmena sinatu ondoren, Juan Ramón Corpas eta Joan Mesquida Iratxera abiatu dira eta monasterioa bisitatu dute. Monasterio horretan Foru Komunitateko bigarren paradore nazionala kokatuko da.


2003ko maiatzaren 4an Nafarroako Gobernuak eta Turespañak esparru-hitzarmena sinatu zuten paradorea eraikitzeko. 2006ko apirilean Foru Gobernuak Estatuko Administrazio Orokorrari Iratxeko Santa Maria monasterioaren erabilera lagatzeko akordioa sinatu zuen. Lagapenaren epea 50 urtekoa izango dela eta epe hori luzatu egin daitekeela finkatu zen. 2007ko martxoan monasterioa Estatuko Administrazio Orokorraren Nafarroako Ekonomia eta Ogasun Ordezkaritzari emateko akta sinatu zen. Ekitaldi berean, higiezinak Espainiako Turismo Institutura atxikita geratu ziren. 

2009ko abuztua eta iraila bitartean betearazpen-proiektua egin eta onestea aurreikusita dago, eta obren lizitazioa 2009ko azken lauhilekorako aurreikusi da. Obren esleipena 2009. urtearen amaieran egitea eta obrak 2010ean hastea kalkulatzen da. 2010 eta 2013 bitartean aurreikusitako inbertsioa 15,5 milioikoa da.

Monasterioa Aiegi udalerrian dago eta 6.905 metro koadroko oina du. Eraikin laukizuzena da: behe solairua, bi altuera, barruko bi patio eta eliza ditu. Elizak 1073 metro koadroko oina du. Horri guztiari monasterioaren finka mugakidea gehitu behar zaio, 5.019 metro koadroko azalera duena.  


Zenbait kokapen aztertu ondoren, Nafarroako Gobernuak, 2005eko ekainaren 20ko akordioaren bidez, Espainiako Turismo Institutuari Iratxeko monasterioa paradorearen egoitza izatea proposatu zion. Gobernuaren arabera, paradorea bertan sortuta, ingurua sustatzen eta turismoa garatzen lagunduko da, eta turismo-eskaintza hobetzeaz gain, garapen sozial, kultural eta ekonomikoan lagunduko du.  


Kontseilaria eta Estatu idazkaria Arellanoko Las Musas erromatar herrira joan dira jarraian. Bertan indusketa sistematikoak 1988an hasi ziren, eta horri esker, herriaren gorabehera historikoak berreraiki dira. Aztarnategi hau kontserbatu eta turismorako erabiltzeko 1.752.510 euro inbertitu dira guztira.


Multzoa 2008ko uztailean inauguratu zen, eta 2.411 m2 eraiki hartzen ditu. Indusketak amaitu ez diren arren, herriaren gutxieneko azalera 11.000 m2 dela kalkulatzen da. Herrian zenbait eraikin daude, batez ere nekazaritza- eta abeltzaintza-ekoizpenera bideratuta. Mendeek aurrera egin ahala, tokiko aristokraziaren luxuzko egoitza bihurtu zen.


Indusketa arkeologikoei esker, herriaren bi une nagusiei dagozkien eraikinak bereizi ahal izan dira: batetik, K.o. III. mendeko egiturak, ardoaren ekoizpenari lotutako zenbait gelek osatuak, eraikinaren iparralde eta ekialde osoa hartzen dutenak; eta bestetik, K.o. IV-V. mendeetako egiturak, aurreko eraikinen espazioa modu partzialean okupatu eta hegoalderantz eta mendebalderantz zabaltzen direnak. 


Erromatar herrian lurpetik ateratako gorpuzkietarako beste eraikin bat altxatu zen. Eraikin horren bidez, egitura arkeologikoak babesteaz gain, aztarnategiaren tratamendu didaktiko-turistikoa errazten da, eta ezarritako ibilbidea egin daiteke. Instalazioetan egindako berrikuntza bat komunak eraikitzea izan da, Nafarroako Ondare Historikoa Zaintzeko Fundazioak finantzatuta. Horrez gain, kanpoaldearen eta aurrien paisaia-egokitzapena egiten ari da, aztarnategi horri erromatar munduarekin lotutako inguru begetala emateko, nolabaiteko nekazaritza-balioarekin. 
Oharra: www.navarra.es helbideko Berriak atalean, informazio honekin lotutako argazkia eskaintzen da.

